Ikaapat na Oras

Mula 8 NG hanggang 9 NG

Ang Eukaristikong Hapunan

Aking kalugud-lugod na Pag-ibig, laging walang-kasiyahan sa Iyong pagmamahal, nakikita kong tapos Ka na sa legal na hapunan kasama ang iyong mahal na mga alagad.  Tumindig Ka, kaisa nila, itinaas Mo ang awit ng pasasalamat sa Ama sa pagbibigay sa Iyo ng pagkain, hinahangad na magbayad-puri para sa lahat ng kakulangan ng pasasalamat ng mga nilalang, at para sa lahat ng mga paraang ibinibigay Niya sa atin para sa pangangalaga ng buhay ng katawan.  Ito ang dahilan, O Hesus, sa anumang gawin Mo, hipuin o makita, ang laging nasa mga labi Mo ay ang mga salitang “Salamat sa Iyo, O Ama.”  Hesus, ako rin, kaisa Mo, ay kukunin ang mga salita mula sa sarili Mong mga labi, at sasabihin ko, lagi at sa lahat ng bagay:  “Salamat sa Iyo para sa akin at para sa lahat,” upang ipagpatuloy ang mga pagbabayad-puri sa lahat ng kakulangan ng pasasalamat. 

Ang paghuhugas ng mga paa

Subalit O Hesus ko, tila ang Iyong Pag-ibig ay walang pahinga.  Nakikita ko na muli Mong pinaupo ang Iyong mahal na mga alagad; kumuha ka ng isang timbang tubig, ipinulupot ang isang puting tela sa Iyong baywang at nagpatirapa Ka sa mga paa ng mga Apostol, may isang pagpapahayag na napakaaba upang akitin ang pansin ng buong Langit, at gawin Iyong kaliga-ligaya.  Ang mga Apostol mismo ay nanatiling halos di-gumagalaw sa pagkakita sa Iyong nakatirapa sa kanilang mga paa.  Subalit sabihin Mo sa aking, Mahal ko, ano ang ibig Mo?  Ano ang balak Mong tupdin sa gawang ito na napakaaba?  Kababaang-loob na hindi pa nakikita, at hindi na makikta pa!

“Ah, Aking anak, nais Ko ang lahat ng kaluluwa, at nakatirapa sa kanilang mga paa tulad ng isang abang pulubi, hinihingi Ko sa kanila, hinihiling-hiling Ko sa kanila, at lumuluha, nagpapakana Ako ng mga bitag ng pag-ibig sa paligid nila upang tamuhin sila!”

“Naktirapa sa kanilang mga paa, sa pamamgitan ng timba ng tubig na ito na hinaluan ng Aking mga luha, ibig Ko silang hugasan ng anumang di-kaganapan at ihanda sila na tanggapin Ako sa Sakramento.”

“Labis Kong pinahahalagahan ang gawang ito ng pagtanggap sa Akin sa Eukaristiya, na hindi Ko nais na ipagkatiwala ang tungkuling ito sa mga Anghel, kahit sa Aking mahal na Ina, kundi Ako mismo ang maglilinis sa kanila, hanggang sa pinakaloob na mga himaymay, upang ihanda silang tanggapin ang bunga ng Sakramento; at sa mga Apostol hangad Kong ihanda ang lahat ng tao.”

“Nilalayon Kong magbayad-puri para sa lahat na banal na gawa at para sa pagbibigay ng mga Sakramento, lalo ng iyong mga ginawa ng mga pari na may diwa ng pagmamataas, hungkag sa banal na diwa at sa walang-pag-iimbot.  Ah, ilang mabubuting mga gawa ang umaabot sa Akin mas upang hindi Ako pahalagahan kaysa igalang Ako!  Mas upang pasamain ang loob Ko kaysa bigyan Ako ng kasiyahan!  Mas upang bigyan Ako ng kamatayan kaysa bigyan Ako ng buhay!  Ito ang mga pagkakasalang nagpapalungkot sa Akin nang higit sa lahat.  Ah, oo, Aking anak, bilangin mo ang pinakaloob na mga pagkakasala na ibinibigay sa Akin, at magbayad-puri sa Aking sariling pagbabayad-puri.  Aliwin mo ang Aking sinaktang Puso.”

O aking nagdadalamhating Kabutihan, ginagawa kong akin ang Iyong Buhay, at kasama Mo, nilalayon kong magbayad-puri para sa lahat ng mga pagkakasalang ito.  Ibig kong pumasok sa kaloob-loobang mga taguan ng Iyong Banal na Puso at magbayad-puri sa pamamagitan ng Iyong Sariling Puso para sa kaloob-looban at lihim na mga pagkakasala, na tinatanggap Mo mula sa Iyong mga pinakamamahal.  O Hesus ko, ibig kong sundan Ka sa lahat ng bagay, at kasama Mo, nais kong suriin ang lahat ng kaluluwa na malapit nang tanggapin Ka sa Eukaristiya, pumasok sa kanilang mga puso, at ilagay ang aking mga kamay kasama ang Iyong kamay, upang dalisayin sila.

O Hesus, pakisuyo, sa Iyong mga luhang ito at tubig na ito na pinaghugasan Mo ang mga paa ng mga Apostol, hugasan Natin ang mga kaluluwang dapat tanggapin Ka; dalisayin Natin ang kanilang mga puso, pag-alabin Natin sila, at ipagpag ang alikabok na dumumi sa kanila, upang sa gayon, kapag tinanggap Ka nila, matatagpuan Mo sa kanila ang Iyong mga kasiyahan sa halip ng Iyong mga kapaitan.

Subalit aking magiliw na Kabutihan, habang Ika’y lubos na naghahangad na hugasan ang mga paa ng mga Apostol, tiningnan Kita, at nakita ko ang isa pang hapis na lumalagos sa Iyong Kabanal-banalang Puso.  Ang mga Apostol na ito’y kumakatawan sa lahat na darating na mga anak ng Simbahan; at ang bawat isa sa kanila, sa hanay ng bawat isa ng Iyong mga pighati.  Sa ilan, mga kahinaan; sa ilan, mga panlilinlang; sa isa, mga pagpapaimbabaw; sa iba pa, labis na pagmamahal sa mga hilig; kay San Pedro, ang kakulangan ng katatagan at lahat na mga pagkakasala ng mga pinuno ng Simbahan; kay San Juan, ang mga pagkakasala ng Iyong pinakamatapat; kay Hudas, ang lahat ng taong ganap na tumalikod sa pananampalataya, kasama ang lahat ng hanay ng napakalabis na mga kasamaang ginagawa nila. 

Ah, ang Iyong pighati ay sinasakal ng paghihirap at pag-ibig; labis na hindi mapigilan iyon, tumigil Ka sa mga paa ng bawat Apostol at sumilakbo sa mga luha, nananalangin at nagbabayad-puri para sa bawat isa sa mga pagkakasalang ito, at isinasamo ang angkop lunas para sa lahat.

Hesus ko, isasanib ko rin ang aking sarili sa Iyo; gagawin kong akin ang Iyong mga panalangin, ang Iyong mga pagbabayad-puri at ang Iyong angkop na mga lunas para sa bawat kaluluwa.  Ibig kong ihalo ang aking mga luha sa Iyong mga luha, upang hindi Ka na nag-iisa, kundi laging magkasama Tayo, upang makibahagi sa Iyong mga paghihirap.

Subalit, Hesus kong kalugud-lugod, habang ipinagpapatuloy Mo ang paghuhugas ng mga paa ng mga Apostol, nakikita kong Ikaw ngayon ay nasa mga paa ni Hudas.  Naririnig ko ang Iyong naghihirap na hininga.  Nakikita kong hindi Ka lamang lumuluha kundi humihikbi, at habang hinuhugasan Mo ang mga pang iyon, hinahalikan Mo ang mga iyon, idinidiin Mo ang mga iyon sa Iyong Puso; at hindi makapagsalita sa Iyong tinig dahil sinasakal iyon ng pagluha, tiningnan Mo siya sa pamamagitan ng mga matang maga dahil sa mga luha, at sinabi sa kanya sa pamamagitan ng Iyong Puso:  “Aking anak, O pakisuyo, nakikiusap Ako sa iyo sa pamamagitan ng mga tinig ng Aking mga luha – huwag kang pumunta sa impiyerno!  Ibigay mo sa Akin ang iyong kaluluwa, na hinihiling Ko sa iyo, nakatirapa sa iyong mga paa.  Sabihin mo sa Akin, ano ang iyong nais?  Ano ang iyong hinihiling?  Ibibigay Ko sa iyo ang lahat, kung hindi mo ipapahamak ang iyong sarili.  O pakiusap, sa pighating ito’y iligtas mo Ako na iyong Diyos!”  At muli, idiniin Mo ang mga paang iyon sa Iyong Puso.  Subalit sa pagkakita ng katigasan ni Hudas, ang Iyong Puso’y nasukol; sinasakal Ka ng Iyong Puso, at hihimatayin Ka na.  Aking Puso at aking Buhay, hayaan Mong alalayan Kita sa aking mga bisig.  Nauunawaan ko na ang mga ito’y ang Iyong nagmamahal na mga pang-engganyo na Iyong ginagamit sa bawat sutil na makasalanan.

O pakiusap, isinasamo ko sa Iyo, aking Puso – habang nahahabag ako sa Iyo at nagbabayad-puri para sa mga pagkakasala na tinatanggap Mo mula sa mga kaluluwang sutil sa hindi pagnanais na magbalik-loob, libutin Natin ang mundo at saanman may sutil na mga makasalanan, ibigay Natin sa kanila ang Iyong mga luha upang palambutin sila, ang Iyong mga halik at ang Iyong mga yakap ng pag-ibig upang sumanib sila sa Iyo, sa gayong paraan na hindi sila makawawala, at sa gayon ililigtas Ka sa sakit ng kapahamakan ni Hudas.

Ang pagtatatag ng Eukaristiya

Hesus ko, aking Kaligayahan at Kasiyahan, nakikita ko na ang Iyong Pag-ibig ay umaagos, at mabilis na umaagos.  Tumayo Ka, nahahapis, at halos tumakbo Ka sa altar kung saan may handang tinapay at alak para sa Konsagrasyon.  Nakikita Kita, aking Puso, nag-aanyo ng isang lubos na bagong mukhang hindi pa nakikita:  ang Iyong Banal na Persona ay nagtatamo ng isang maawain, mapagmahal, magiliw na anyo; ang mga mata Mo’y nagliliyab ng liwanag, higit pa kung ito’y mga araw; ang namumula-mulang mukha Mo’y nagniningning; ang mga labi Mo’y ngumingiti at nag-aapoy ng pag-ibig; ang Iyong mapaglikhang mga kamay ay nagsasagawa ng kilos ng paglilikha.  Nakikita Kita, aking Mahal, na lubos na nagbagong-anyo:  ang Iyong Pagka-Diyos ay tila umaapaw mula sa Iyong Pagkatao.

Hesus na aking Puso at aking Buhay, itong anyo Mong hindi pa nakikita noong una, ay nakaaakit ang pansin ng lahat ng mga Apostol.  Sila’y nabihag ng isang matamis na halina at hindi mangahas na kahit huminga.  Ang Iyong kalugud-lugod na Ina’y tumakbo sa espiritu sa paanan ng altar, upang hangaan ang mga tanda ng Iyong Pag-ibig.  Bumaba ang mga Anghel mula sa Langit, tinatanong ang mga sarili:  “Ano ito?  Ano it?  Ito’y tunay na mga kahibangan, mga kalabisan!  Isang Diyos na lumilikha, hindi ng Langit o lupa, kundi ng Sarili Niya.  At saan?  Sa pinakaabang bagay ng isang maliit na tinapay at kauting alak.”

Subalit habang sila’y nasa paligid Mo, Oh walang-kasiyahang Pag-ibig, nakita kong kinuha Mo ang tinapay sa Iyong mga kamay; inialay Mo iyon sa Ama, at narinig ko ang Iyong pinakamatamis na tinig na nagsabi:  “Amang Banal, salamat sa Iyo, dahil lagi Mong tinutugon ang Iyong Anak.  Amang Banal, sumang-ayon Ka sa Akin.  Isang araw isinugo Mo Ako sa lupa mula sa Langit upang magkatawang-tao sa sinapupunan ng Aking Ina, para pumarito at iligtas ang Ating mga Anak.  Ngayon, hayaan Mo Akong magkatawang-tao sa bawat Ostiya, upang ipagpatuloy ang kanilang kaligtasan at maging buhay ng bawat isa ng Aking mga anak.  Nakikita Mo ba, O Ama?  Iilang oras ng Aking buhay ang natitira:  sino ang magkakaroon ng pusong iwanan ang Aking mga anak na ulila’t nag-iisa?  Marami ang kanilang mga kaaway – ang mga kadiliman, mga pagkahumaling, mga kahinaang sumasakop sa kanila.  Sino ang tutulong sa kanila?  O pakiusap, isinasamo Ko sa Iyo na hayaan Mo Akong manatili sa bawat Ostiya, upang maging buhay ng bawat isa, at sa gayon, palayasin ang kanilang mga kaaway, upang maging kanilang liwanag, lakas at tulong sa lahat.  Kung hindi, saan sila pupunta?  Sino ang tutulong sa kanila?  Ang Ating mga gawa’y walang hanggan, ang Aking Pag-ibig ay makapangyarihan – hindi Ko maiiwan ang Aking mga anak, ni nais Ko ito.”

Ang Ama’y napukaw sa mahinay at magiliw na tinig ng Anak.  Bumaba Siya mula sa Langit; Siya’y nasa altar na, at kaisa ang Banal na Espiritu, ay sumang-ayon sa Anak.  At si Hesus, sa malamig at nakapupukaw na tinig, ay binigkas ang mga salita ng Kosagrasyon, at hindi iniiwan sa Kanyang Sarili, ay nilikha ang Sarili Niya sa tinapay at alak na iyon.

Pagkatapos, pinakomunyon Mo ang Iyong mga Apostol, at nananalig akong ang Ating Makalangit na Ina’y hindi nanatiling hindi Ka tinatanggap.  Ah Hesus, ang kalangitan ay nagpapatirapa at ang lahat ay pinadadalhan Ka ng isang gawang pagsamba sa Iyong bagong kalagayan ng napakatinding pagpapakumbaba.

Subalit, O Hesus na kalugud-lugod, samantalang ang Iyong Puso’y nananatiling nalulugod at nasisiyahan, wala nang natitirang gagawin, O aking Kabutihan, ay nakikita ko sa altar na ito ang mga Ostiyang mamamalagi hanggang sa katapusan ng mga siglo; at nakahanay sa bawat Ostiya’y ang Iyong buong nahahapis na Pasyon, sapagkat ang mga nilalang, sa kalabisan ng Iyong Pag-ibig ay naghahanda ng mga kalabisan ng kawalang-utang-na-loob at katakut-takot na mga kasamaan.  At ako, Puso ng aking puso, ay nais na laging makasama Mo sa bawat Tebernakulo, sa lahat ng lalagyan ng Ostiya para sa maysakit at sa bawat konsagradong Ostiya na mananatili hanggang sa katapusan ng mundo, upang ibigay ang aking mga gawang pagbabayad-puri, katugon sa mga pagkakasalang tinatanggap Mo.

O Hesus, pinagninilayan Kita sa Banal na Ostiya, at parang nakikita Kita sa Iyong karapat-dapat sambahing Persona, hinahalikan ko ang Iyong maringal na noo; ngunit sa paghalik sa Iyo, nadarama ko ang mga tulis ng Iyong mga tinik.  O Hesus ko, sa Banal na Ostiyang ito, ilang mga nilalang ang hindi Ka inililigtas sa mga tinik?  Humaharap sila sa Iyo, at sa halip na padalhan Ka ng pamimitagan ng kanilang mabubuting mga isip, pinadadalhan Ka nila ng kanilang masasamang mga isip; at yumuko Ka muli tulad ng ginawa Mo sa Pasyon, tinatanggap at tinitiis ang mga tinik ng masasamang isip na ito.  Oh Mahal ko, lumalapit ako sa Iyo upang makibahagi sa Iyong mga paghihirap; inilalagay ko ang lahat ng aking isip sa iyong isipan upang alisin ang mga tinik na ito na nagdudulot sa Iyo ng labis na kalungkutan.  Dumaloy nawa ang bawat isa ng aking mga isip sa bawat isa ng Iyong mga isip, upang lumikha ng isang gawa ng pagbabayad-puri para sa bawat masamang isip, at sa gayon aliwin ang Iyong isipang nalulumbay.

Hesus, aking Kabutihan, hinahalikan ko ang Iyong magandang mga mata; nakikita ko ang Iyong mapagmahal na titig sa mga humaharap sa Iyong Presnsiya, nananabik na tanggapin ang kanilang mga titig ng pag-ibig bilang kapalit.  Subalit ilan ang humaharap sa Iyo, at sa halip na tingnan Ka at hanapin Ka, ay tinitingnan ang mga bagay na nakagagambala sa kanila, at kaya pinagkakaitan Ka ng kasiyahang nadarama Mo sa palitan ng mga titig ng pag-ibig!  Lumuha Ka, at habang hinahalikan Kita, nadarama kong basa ng Iyong mga luha ang aking mga labi.  Hesus ko, huwag Kang lumuha; ibig kong ilagay ang aking mga mata sa iyong mga mata upang makibahagi sa Iyo sa mga paghihirap na ito, at lumuha kasama Mo.  At ibig na magbayad-puri para sa lahat na nagambalang mga titig ng nilalang. iniaalay ko sa Iyo ang aking mga titig, laging nakapako sa Iyo.

Hesus, aking Mahal, hinahalikan ko ang Itong kabanal-banalang mga tainga; nakikita Kita ngayon na masigasig na pakikinggan kung ano ang ninanais ng mga nilalang sa Iyo, upang aliwin sila.  Subalit, sa halip, pinapadalhan ang Iyong mga tainga ng mga panalanging dinasal nang di-sapat, puno ng pagkamahiyain, mga panalanging dinarasal dahil sa kinagawian; at sa Banal na Ostiyang ito, ang iyong pandinig ay lalong naliligalig kaysa sa Iyong mismong Pasyon.  O Hesus ko, ibig kong kunin ang lahat ng mga armoniya ng Langit at ilagay ang mga iyon sa Iyong mga tainga upang bayaran Ka, at ibig kong ilagay ang aking mga tainga sa iyong mga tainga, hindi lamang makibahagi sa mga paghihirap na ito kasama Mo, kundi ialay sa Iyo ang aking walang-tigil na gawang pagbabayad-puri at upang aliwin Kita.

Hesus, aking Buhay, hinahalikan ko ang Iyong Kabanal-banalang Mukha; nakikita ko itong nagdurugo, pasa at maga.  O Hesus, ang mga nilalang ay dumudulog sa harap ng Banal na Ostiya, at sa kanilang mahalay na mga pagkilos at masamang mga usapan, sa halip na bigyan Ka ng karangalan, ay tila binibigyan Ka ng mga sampal at lura.  At Ikaw, talagang tulad sa Pasyon, ay tinanggap ang mga iyon sa lubos na katiwasayan at pagtitiis, at kinaya Mo ang lahat!  O Hesus, ibig kong ilapit ang aking mukha sa Iyong Mukha, hindi lamang upang halikan Kita at tanggapin ang mga paghamak na dumarating sa Iyo mula sa Iyong mga nilalang, kundi makibahagi sa Iyong mga paghihirap.  Sa pamamagitan ng aking mga kamay, hangad kong haplusin Kita, pahirin ang lura at idiin Kita nang mahigpit sa aking puso; at ng aking pagkatao, upang gumawa ng maliit na maliit na mga piraso, inihaharap sa Iyo ang mga ito tulad ng maraming kaluluwang sumasamba sa Iyo; at gawing walang-tigil na mga pagpapatirapa ang aking mga galaw upang magbayad para sa mga kadustaang tinatanggap Mo mula sa lahat ng nilalang.

Hesus ko, hinahalikan ko ang Iyong kabanal-banalang mga labi; nakikita ko na sa sacramental na pagbaba Mo sa mga puso ng Iyong mga nilalang, Ika’y napipilitang humilig sa maraming sumusugat, marumi at masamang mga dila.  Oh, kay pait nananatili ang Iyong kalooban!  Nadarama Mo na parang nalason ng mga dilang ito, at iyon ay lalong masama kapag bumaba Ka sa kanilang mga puso!  O Hesus, kung maaari, ibig kong maging nasa bibig ng bawat nilalang, upang gawing mga papuri ang lahat ng pagkakasala na tinatanggap Mo mula sa kanila.

Aking napapagal na Kabutihan, hinahalikan ko ang Iyong kabanal-banalang ulo.  Nakikita ko iyon na pagod, hapung-hapo, at lubos na abala sa Iyong kasanayan ng pag-ibig.  Sabihin Mo sa akin, ano ang gagawin Mo?  At Ikaw:  “Aking anak, sa Ostiyang ito, gumagawa Ako mula umaga hanggang gabi, bumubuo ng mga kawing ng pag-ibig; at habang ang mga kaluluwa’y lumaapit sa Akin, kinakabit Ko sila sa Aking Puso.  Subalit alam mo ba kung ano ang ginagawa nila sa Akin?  Marami ang pilit na pumihit-pihit para makalaya, sinisira ang aking mapagmahal ng mga kawing; at yayamang ang mga kawing na ito’y nakakabit sa Aking Puso, Ako’y labis na pinahihirapan at nagiging hibang.  Bukod sa roon, sa pagpuputol ng Aking mga kawing, ginagawa nilang walang-silbi ang Aking kasanayan, hinahanap ang mga kawing ng mga nilalang.  At ginagawa nila ito kahit sa Aking Presensiya. Ginagamit Ako upang maabot ang kanilang sariling layunin.  Pinalulumbay Ako nito nang labis upang Ako’y himatayin at sumigaw.”

Anong labis na habag ang nadarama ko para sa Iyo, O Hesus!  Ang Iyong Pag-ibig ay nasukol, at upang paginhawahin Kita mula sa mga pagkakasalang tinatanggap Mo mula sa mga kaluluwa, hinihiling ko sa Iyo na ikabit Mo ang aking puso sa mga kawing na kanilang pinutol, upang mabigyan Ka ng pag-ibig bilang kapalit sa lugar ng mga ito.  

Hesus ko, Aking Banal na Mamamana, hinahalikan ko ang Iyong dibdib.  Ang apoy na laman nito’y gayon, na upang bigyan ng isang maliit na labasan ng Iyong mga liyab at upang magpahinga nang kaunti mula sa Iyong gawa, sinimulan Mong makipaglaro sa mga kaluluwang lumalapit sa Iyo, pinapana ng mga palaso ng pag-ibig na lumalabas mula sa Iyong dibdib patungo sa kanila.  Ang Iyong laro ay bumuo ng mga palaso, mga suligi, mga sibat; at kapag lumagos ang mga iyon sa mga kaluluwa, Ika’y nagagalak.  O Hesus, ngunit tinatanggihan ang mga iyon ng marami, pinapadalhan Ka ng mga palaso ng panlalamig, mga suligi ng katamlayan, at mga sibat ng kawalang-utang-na-loob bilang kapalit.  At nananatili Kang lubhang nahihirapan, upang lumuha nang mapait!  Oh Hesus, narito ang aking dibdib, handang tanggapin hindi lamang ang mga palasong nakalaan sa akin, kundi iyon ding mga tinanggihan ng ibang mga kaluluwa; para hindi Ka na manatiling talunan sa Iyong laro ng pag-ibig.  Sa paraang ito, magbabayad din ako para sa panlalamig, sa katamlayan at sa kawalang-utang-na-loob na tinatanggap Mo mula sa kanila.

O Hesus, hinahalikan ko ang Iyong kaliwang kamay, at hinahangad kong magbayad para sa lahat ng bawal o dapat-sisihing mga paghipo, ginagawa sa Iyong Presensiya, at isinasamo ko sa Iyo na lagi Mo akong hawakan nang mahigpit sa Iyong Puso!

O Hesus, hinahalikan ko ang Iyong kanang kamay, at hinahangad kong magbayad para sa lahat ng kalapastanganan, lalo na ang mga Misang ipinagdiriwang sa masamang paraan!  Ilang ulit, aking Mahal, Ika’y napipilitang bumaba mula sa Langit sa hindi karapat-dapat na mga kamay at mga dibdib, at kahit na nadarama Mo ang pagsusuka sa pagiging nasa kamay na mga ito, pinipilit Ka ng pag-ibig na manatili.  Higit pa, natatagpuan Mo sa ilan na Iyong mga ministro, ang siyang mga nag-uulit ng Iyong Pasyon, sapagkat sa pamamagitan ng kanilang katakut-takot na mabigat na mga kasalanan at mga kalapastanganan, inuulit nila ang pagpatay sa Diyos!  Hesus, ako’y nasisindak sa isiping ito!  Subalit, sa aba, tulad sa Pasyon na nasa mga kamay Ka ng mga Hudyo, Ika’y nasa mga kamay na hindi karapat-dapat, tulad ng isang maamong tupa, naghihintay muli sa Iyong Kamatayan at sa kanila ring pagbabalik-loob.  O Hesus, anong labis na pagdurusa Mo!  Ninanais Mong palayain Ka ng isang mapagmahal na kamay mula sa malupit na mga kamay.  O Hesus, kung Ika’y nasa mga kamay na iyon, isinasamo kong tawagin Mo akong lumapit sa Iyo, at upang magbayad sa Iyo, tatakpan Kita ng kadalisayan ng mga Anghel, lalagyan Kita ng pabango sa pamamagitan ng Iyong mga kabutihan para mabawasan ang Iyong pagsusuka sa nadarama Mong nasa mga kamay na iyon, at iaalay ko sa Iyo ang aking puso bilang isang paraan ng pagtakas at kanlungan.  Habang Ika’y nasa akin, ipagdarasal ko ang mga pari, upang sila’y Iyong maging karapat-dapat na mga ministro.  Amen.

O Hesus, hinahalikan ko ang Iyong kaliwang paa, at hinahangad kong bayaran ang mga tumatanggap sa Iyo dahil sa kaugalian at wala ng kinakailangang mga paghahanda.

O Hesus, hinahalikan ko ang Iyong kanang paa, at hinahangad kong pagbayaran ang mga tumatanggap sa Iyo upang magkasala sa Iyo.  O pakiusap, kapag nangahas silang gawin ito, isinasamo ko sa Iyo na ulitin Mo ang himalang ginawa Mo kay Longinus.  Tulad nang pinagaling Mo siya at binago ang kanyang loob sa kaunting dugo na bumulwak mula sa Iyong Puso, inulos ng kanyang sibat, sa gayon ding paraan, sa Iyong sacramental na paghipo, gawin Mong pag-ibig ang mga pagkakasala, at mga umiibig ang mga nagkakasala!

Oh Hesus, hinahalikan ko ang Iyong pinakakalugud-lugod na Puso, kung saan ang lahat ng mga pagkakasala’y bumubuhos, at hinahangad kong magbayad para sa lahat, upang ibalik sa Iyo ang pag-ibig para sa lahat, at makibahagi sa Iyong mga paghihirap, laging kasama Ka!

O Makalangit na Mamamana, kung anumang pagkakasala ang makaligtas sa aking pagbabayad-puri, isinasamo ko sa Iyo na ikulong Mo ako sa Iyong Puso at sa Iyong Kalooban, upang makapagbayad ako para sa lahat.  Isasamo ko sa kalugud-lugod na Ina na lagi Niya akong itago, upang magbayad para sa lahat at para sa bawat isa.  Magkasamang hahalikan Ka Namin, at pinananatili Kang nakakanlong, palalayasin Namin sa Iyo ang mga daluyong ng pait na tinatanggap Mo mula sa mga nilalang.  O pakiusap, O Hesus, alalahanin na ako rin ay isang abang makasalanang tao.  Kulungin Mo ako sa Iyong Puso, at sa mga kawing ng Iyong Pag-ibig, hindi lamang ikulong Mo ako, kundi igapos, isa-isa ang aking mga isip, ang aking mga pagmamahal, ang aking mga mithiin.  Igapos Mo ang aking mga kamay at aking mga paa sa Iyong Puso, upang wala akong iba pang mga kamay at mga paa kundi ang sa Iyo!

At kaya, Mahal ko, ang aking piitan ay magiging ang Iyong Puso, ang aking mga kawing ay magiging gawa sa pag-ibig, ang Iyong mga liyab ay magiging aking pagkain, ang Iyong hininga ay magiging akin, ang mga bakod na hahadlang sa aking upang lumabas ay magiging ang Iyong Kabanal-banalang Kalooban.  Kaya wala akong makikita maliban sa mga liyab, wala akong hihipuin kundi apoy; at habang binibigyan ako ng mga ito ng buhay, bibigyan ako ng mga ito ng kamatayan, tulad ng pinagdusahan Mo sa Banal na Ostiya.  Ibibigay ko sa Iyo ang aking buhay, at kaya, habang nanannatili akong nakapiit sa Iyo, sa akin Ika’y palalayain.  Hindi ba ito ang Iyong hangad sa pagkulong sa Iyong Sarili sa Ostiya, upang palayain ang mga kaluluwang tumatanggap sa Iyo, nagiging buhay sa loob nila?  At ngayon, bilang isang tanda ng pag-ibig, basbasan Mo ako, ibigay Mo ang mistikal na halik sa aking kaluluwa, habang nananatili akong nakahawak nang mahigpit at nakakapit sa Iyo.

O aking kalugud-lugod na Puso, nakikita ko na pagkatapos Mong itatag ang Kabanal-banalang Eukaristiya at nakita ang katakut-takot na kawalang-utang-na-loob at mga pagkakasala ng mga nilalang sa kalabisan ng Iyong Pag-ibig, kahit sugatan at mapait ang kalooban, hindi Ka lumayo; sa halip, ibig Mong puspusin ang lahat sa kalakihan ng Iyong Pag-ibig

Nakikita Kita, O Hesus, habang ibinabahagi Mo ang Iyong Sarili sa Iyong mga Apostol, at pagkatapos idinagdag Mong sila rin ay dapat gawin ang ginawa Mo, binibigyan sila ng kapangyarihang magkonsagra; kaya inordenahan Mo silang mga pari at itinatag ang iba pang mga Sakramento.  Inaasikaso Mo ang lahat, at pinagbabayaran Mo ang lahat:  ang mga sermon na masamang ibinahagi, ang mga Sakramentong ibinigay at tinanggap na walang paghahanda, at samakatwid walang mga bisa; ang nagkamaling mga bokasyon ng mga pari, sa kanilang kinalaman at sa kinalaman ng mga nag-orden sa kanila, hindi ginagamit ang lahat ng paraan upang makita ang tunay na mga bokasyon.  Ah, walang anuman ang nakaliligtas sa Iyo, O Hesus, at hinahangad Kong sundan Kita at bayaran ang lahat ng  pagkakasalang ito.

Pagkatapos Mong tinupad ang lahat, tinipon Mo ang Iyong mga Apostol at lumabas patungong Getsemani, upang simulan ang Iyong kahapis-hapis na Pasyon.  Susundan Kita sa lahat ng bagay, upang matapat na samahan Kita.

Mga pagninilay at mga pagsasanay

Si Hesus ay nakatago sa Ostiya upang bigyan ng buhay ang lahat.  Sa Kanyang pagkalingid, sinasaklaw Niya ang lahat ng siglo at nagbibigay ng liwanag sa lahat.  Sa ganito ring paraan, itinatago ang ating mga sarili sa Kanya, magbibigay tayo ng buhay at liwanag sa lahat sa pamamagitan ng ating mga panalangin at pagbabayad-puri, kahit na sa mga erehe at sa mga di-tapat, sapagkat hindi Niya ipinupuwera ang sinuman.

Ano ang dapat nating gawin sa ating pagkalingid?  Upang maging katulad kay Hesu-Kristo, dapat nating itago ang lahat sa Kanya:  mga pag-iisip, mga sulyap, mga salita, mga tibok ng puso, mga pagmamahal, mga mithiin, mga hakbang at mga gawa; kahit ang ating mga panalangin – dapat nating itago ang mga iyon sa mga panalangin ni Hesus.  At tulad ni Hesus na mapagmahal na sinasaklaw ang lahat ng siglo sa Eukaristiya, ating ding sasaklawin ang mga iyon.  Kumakapit sa Kanya, tayo ang magiging pag-iisip ng bawat isipan, ang salita ng bawat dila, ang mithiin ng bawat puso, ang hakbang ng bawat paa, ang gawa ng bawat bisig.  Sa paggawa nito, ating ilalayo sa Puso ni Hesus ang lahat ng kasamaan na gagawin ng mga nilalang sa Kanya, sinisikap na halinhan ang kasamaang ito ng lahat ng kabutihang magagawa natin, at hinihikayat si Hesus na bigyan ng kaligtasan, kabanalan at pag-ibig ang lahat ng kaluluwa.

Upang gantihin ang buhay ni Hesus, ang ating buhay ay dapat maging katulad sa Kanya.  Ang kaluluwa’y dapat mayroong intensyon na maging nasa lahat ng Tabernakulo sa buong mundo upang patuloy na samahan Siya, at para bigyan Siya ng patuloy na kaginhawahan at pagbabayad-puri; at sa pamamagitan ng intensyong ito ay tupdin ang lahat gawa sa loob ng buong araw.  Ang unang tabernakulo ay nasa loob natin, sa ating puso; samakatwid, dapat nating pansinin nang labis ang lahat ng kabutihang ibig gawin ni Hesus sa atin.  Maraming ulit, sa pagiging nasa ating puso, pinadarama sa atin ni Hesus ang pangangailangan ng panalangin.  Ah, si Hesus ang ibig manalangin, at ibig Niyang kasama tayo, halos iniuugnay ang Kanyang Sarili sa ating tinig, sa ating pagmamahal at sa ating buong puso upang gawin ang ating panalangin kaisa sa Kanyang sariling panalangin!  Kaya, upang bigyan ng karangalan ang panalangin ni Hesus, tayo’y magiging masigasig na ibigay sa Kanya ang lahat ng ating pagiging tao, upang si Hesus na mapagmahal ay maitaas ang Kanyang panalangin para kausapin ang Ama, at baguhin sa mundo ang mga bunga ng Kanyang sariling panalangin.

Kailangan nating pansinin ang bawat isa ng ating panloob na mga galaw, sapagkat ngayon si Hesus na mabuti ay ginagawa tayong magdusa, ngayon ibig Niya tayong manalangin, ngayon inilagay tayo sa isang panloob na katayuan, ngayon sa isa pa, upang ulitin sa atin ang Kanyang sariling buhay.

Ipalagay natin na si Hesus ay inilalagay tayo sa kalagayan ng pagsasanay ng pagtitiis.  Tumatanggap Siya ng gayong malubha at napakaraming pagkakasala mula sa mga nilalang, na nadarama Niya na napukaw upang mapilitang gumamit na mga parusa para pahirapan ang mga nilalang.  At dito ibinibigay Niya sa atin ang pagkakataon na pagsanayan ang pagtitiis.  Dapat natin bigyan Siya ng parangal, pinagtitiisan ang lahat na may katiwasayan, tulad ng ginawa ni Hesus.  Ang ating pagtitiis ay aagawin sa Kanyang mga kamay ang mga parusa na tinatawag ng ibang mga nilalang mula sa Kanya, sapagkat pinaiiral Niya ang Kanyang sariling Banal na Pagtitiyaga sa ating loob.  Gayon din sa lahat ng iba pang mga birtud, tulad sa pagtitiyaga o pagtitiis.  Sa Sakramento, si Hesus na mapagmahal ay pinaiiral ang lahat ng birtud; mula sa Kanya ay kukunin natin ang katatagan, kaamuan, pagtitiis, kaluwagan, kababaang-loob, pagkamasunurin.

Ibinibigay sa atin ni Hesus na mabuti ang Kanyang laman para pagkain, at ibibigay natin sa Kanyan ang ating pg-ibig, ang ating kalooban, mga mithiin, mga pag-iisip at mga pagmamahal para sa Kanyang pagkain.  Sa ganitong paraan, paparisan natin ang pag-ibig ni Hesus.  Wala tayong pahihintulutang pumasok sa atin na hindi sa Kanya; samakatwid, ang lahat na ating gagawin – ang lahat ay dapat magsilbing pagkain kay Hesus na ating mahal.  Ang ating pag-iisip ay dapat pakainin ang banal na pag-iisip – iyon ay, iniisip na si Hesus ay nakatago sa atin, at nais ng pagkain ng ating pag-iisip.  Kaya, sa pag-iisip sa isang napakabanal na paraan, pinakakain natin ang banal na pag-iisip.  Ang ating mga salita, mga tibok ng puso, mga pagmamahal, mga mithiin, mga hakbang, mga gawa – ang lahat ay dapat magsilbing pagkain ni Hesus.  Dapat nating ilagay ang intensyon ng pagpapakain ng mga nilalang kay Hesus.

O aking Hesus na kalugud-lugod, sa oras na ito binago Mo ang anyo ng Iyong Sarili sa tinapay at alak.  Pakiusap, O Hesus, ang lahat nawa ng aking sasabihin at gagawin ay maging patuloy na konsagrasyon ng Iyong Sarili sa akin at sa mga tao.

Kalugud-lugod na Buhay ko, kapag pumasok Ka sa akin, ang bawat tibok ng aking puso, bawat mithiin, bawat pagmamahal, pag-iisip at salita ay madama nawa ang kapangyarihan ng sakramental na konsagrasyon, upang sa gayon, sa pagiging nakakonsagra, ang lahat ng aking pagiging tao ay maging tulad ng maraming ostiya upang ibigay Kita sa mga kaluluwa.

O Hesus, aking kalugud-lugod na Pag-ibig, ako nawa’y maging Iyong maliit na Ostiya upang maikulong ang buo Mong Sarili sa akin, tulad ng isang buhay na Ostiya.
